
Halltõõzz eʹtǩǩõs eeʹttiǩ-kådda lääʹǩǩen kuåivâslääʹjj muʹttmest 

EʹTǨǨÕÕZZ VUEIʹVV-VUEʹǨǨEŠ SIISKÕS 

Eʹtǩǩõõzzâst ehdtet muʹttemnalla kuåivâslääʹjj.  

Eʹtǩǩõs vuâđđââvv väʹlddminister Sanna Marin halltõsprograamm strateeglaž obbvuõʹtte ”Illneutraal da luâđ 
määŋghämmsažvuõđ tuõrvvi Lääʹddjânnam” da tõn täävtõʹsse 8 ”Puereet kuåivvsi pirrõs-suõjjlummuž” Täʹst 
eʹtǩǩõõzzâst täävtõssân lij eʹtǩǩeed nåkam pirrõs-suõjjlummuž pueʹreei šeâttmõõžžid, kook õhttne 
kuåivâslääʹjj da tuâjj- ja jieʹllemvueʹǩǩministeria tåimmvõudda. 

Eʹtǩǩõõzzâst lij še väʹsttuum kaivoslaki Nyt -meerlažalttõõzzâst eeʹttiǩ-kååʹdd ǩeʹrjlmest uvddum 
vuâmmšõõzzid. Lââʹssen kuåivâsveʹrǧǧneeʹǩǩ lååʹpptoiʹmmjummuž tääʹrǩteʹčeš še asetõstääʹzzest, tän diõtt lij 
eʹtǩǩuum vääʹld ouddmõõžž uʹvdded riikksuåvtõõzz asetõõzzin tääʹrǩab šeâttmõõžžid. 

Eʹtǩǩõõzzâst ehdted pääiklaž priimmâmvuõđ da vaikktemvueiʹtlvažvuõđi pueʹrummšen, što kuåivâslååʹv 
miõttmõõžž oudldõssân lij kååʹdd priimmâm kääʹvv. Jeäʹrbi mieʹldd pääiklaž priimmâmvuõđ da vaik-
ktemvueiʹtlvažvuõđi pueʹrummšen eʹtǩǩõõzzâst ehdted lââʹssen jeeʹres jieʹllemvueʹjji lokku välddmõõžž 
ânnʼjõž raʹvvsubun kuåivâslääʹjj meâldlaž lååʹppsmiõttmõõžžâst. Eʹtǩǩõõzzâst ehdtet ǩiiddâlm vuäʹmsteei sââʹj 
pueʹrummšen da vuuʹd aassji ǩiõččlâʹsttem hääitai ǩieʹppummšen čouggmõõžžid maalmooccâmlååʹv 
viõǥǥâståårram juätkkmõõžž kuõskki õudldõõzzid, jeäʹrbi mieʹldd mäddvuäʹmsteei miâsttmõõžž õõlǥtummuž, 
ǥu maalmooccâmlååʹpp lij leämmaž viõǥǥâst lååi eeʹjj. Lââʹssen eʹtǩǩõõzzâst ehdtet teâttan-
vuäǯǯamvuõiggâdvuõđi pueʹrummuž piirieeʹjji õnnum ääv ǩiiččeeipooddin. Vaʹrrjemšiõttõõllmõʹšše eʹtǩǩeet 
määŋgaid muttsid, jeäʹrbi mieʹldd vaʹrrjemvuuʹd kuõskki piiđnallšem määus âânnmavälddmõõžž da 
vaʹrrjemääiʹj vuänummuž.  

Pirrõs-suõjjlummuž tääʹzz pueʹrummšen kuåivâslääʹjj meâldlaž šiõttõõllmõõžžâst eʹtǩǩõõzzâst ehdtet 
muuttâseʹtǩǩõõzzid, kooi miârktõssân lij väʹldded lokku kueʹstelmnallšem da pirrõõzzlaž di luâđ määŋghämm-
sažvuõʹtte õhttneei kõõččmõõžžid ääiʹjbu raʹvvsubun kuåivâslääʹjj meâldlaž lååʹppsmiõttmõõžžâst. 
Eʹtǩǩõõzzâst ehdtet še muttsid kuåivâslääʹjj meâldlaž takainallšem vuâđđjurddjid jeäʹrbi mieʹldd, što 
kuåivâstoiʹmmjummuž pukin põõʹjin toiʹmmneǩ äuʹǩǩad puk vuuʹdest teivvum kuåivâsmineraalid, kook liâ 
toiʹmmnekka teknlažekonoomlânji äuʹǩǩeemnalla. Lââʹssen eʹtǩǩõs âânn seʹst tääʹrǩtummšid veʹrǧǧniiʹǩǩi 
vuäʹpstemõõlǥtemvuõʹtte õhttneei šiõttõõllmõʹšše da iʹlmmtem-mõõntõõllmõõžž ǩiiddâlm vuäʹmsteei 
miâsttmõõžžin čõõđtem maalmooccmõʹšše. Eʹtǩǩõõzzâst ehdtet čouggmõõžžid kuåivâslääʹjj meâldlaž ååsktõs-
šiõttõõllmõʹšše da muttsid kuåivâstoiʹmmjummuž loopptummuž kuõskki šiõttõõllmõʹšše nuʹt, što kuåivvâz 
poddpooddlaž ǩiddpiijjmõš vääʹldet lokku kuåivâstoiʹmmjummž poodd ääiʹjbu pueʹrben da kuåivvâz loopplaž 
ǩiddpiijjmõš viiǥǥât čõõđ vaʹstteemnallšeld.  

Eʹtǩǩõõzzâst ehdtet muttsid säʹmmlai vuõiggâdvuõđid alggmeeran kuõskki šeâttmõõžžid, jeäʹrbi mieʹldd 
čiõlǥtõõzzid lååʹv ooʒʒi čiõlǥtõsõõlǥtemvuõʹtte. Lââʹssen eʹtǩǩõõzzâst ehdted teâđtummuž da vuässõõttmõõžž 
kuõskki šeâttmõõžži beäʹlnn paalǥâskooʹddi sââʹj õõutnallšmâttmõõžž.  

Lääʹjj toiʹmmjemvuõđ pueʹrummšen eʹtǩǩõõzzâst ehdted muttsid lååʹv serddmõõžž kuõskki šiõttõõllmõʹšše, 
kuåivâspantt-teâđai õõlmâsvuõđ kuõskki šiõttõõllmõʹšše, kuåivâstååimtõõzz kuõskki šiõttõõllmõʹšše da 
vaaldšempäkkšiõttõõllmõʹšše.  

Lååʹppveʹrǧǧniiʹǩǩi viõkkvaaʹri beäʹlnn kuåivâsveʹrǧǧnekka puäʹđet eeʹjj 2023 riikk täällarvvlõʹsse eʹtǩǩeet 
taarbšeei resuursid. 

Lääʹǩǩ lij miârktum šõddâd viõʹǩǩe x.x.2022. 

 


